
Shri Nrisimha Shatakam

శ్రీనృసింహశతకమ్

చణ్డబ్రహ్మాణ్డభాణ్డభ్రమణభరబృహద్ధోషనిర్ఘాతదైర్ఘ్యై         -
దుర్దైత్యవ్యాఘ్రశీఘ్రప్రమథనకథనం     సర్వదిక్షు ప్రకుర్వన్  ।

కౌటిల్యక్రూరదంష్ట్రోత్కటచటులనటత్ప్రహ్వజిహ్వామహోల్కః 
ప్రహ్లాదాహ్లాదహేతుర్దహతు     మమ మహద్రంహసాంహో  నృసింహః ॥ ౧॥

నైష్ఠుర్యౌజస్విచణ్డత్రిదశగిరిమహాదణ్డసన్తాడ్యమాన     -
బ్రహ్మాణ్డాతోద్యభాణ్డోడ్డమరరవసుహృద్భావసమ్భావనీయః     ।

రుష్టేన్ద్రద్వేష్టముష్టిద్రుఘణహతసభామణ్డపస్తమ్భగర్భా      -
దావిర్భూతో విభూత్యై  భవతు నరహరేరాదిఘోషో విశేషాత్ ॥ ౨॥

దేవద్వేష్ట్ట్ప్రవేష్టోద్భటమదవిటపిభ్రంశఘోషాభిఘోరో  
దైత్యేన్ద్రశ్రీప్రకోష్ఠోత్కటకటకఘటాకూజకూటాయమానః      ।

నిర్ఘోషో  దుర్ఘటం  ద్రాగ్ఘటయతు   వికటప్రేతరాడ్ద్వాఃకవాటో 
ద్ధాటాట్టధ్వానకల్పః   ప్రకటకటకటాకాటవోత్పాటవోఽసౌ  ॥ ౩॥

అంహఃసఙ్ఘాతఘాతం  ఘటయతు నినదో రంహసా నారసింహః
స్వర్గస్త్రీవర్గరఙ్గస్థలపదకలనానన్దినాన్దీనినాదః        ।

దైత్యేన్ద్రాపత్యతత్యుత్తమమహిమభరోద్దామసౌభాగ్యభేరీ   -
భాఙ్కారో దిగ్ద్విదన్తశ్రుతిచలనకలాధ్యాయసన్ధ్యాబ్దశబ్దః      ॥ ౪॥

ఊర్మి ప్రేఙ్ఖోలఖేలాముఖరజలనిధిధ్వానగానాతిపీనః 
క్రోధక్రూరస్య   శక్రద్విషి  హరివపుషశ్చక్రపాణేః  ప్రఘోషః  ।

కల్యాణం లోకపాల్యా విరచయతు హరిత్కుఞ్జరశ్రోత్రపాల్యా  
బాల్యప్రాబల్యశాల్యాశుగవికృతిహృతేః  శ్లాఘితో  దానపాల్యా ॥ ౫॥

సంవర్తామ్భశుమ్భజ్జలదకులగలస్తమ్భిగమ్భీరతాభృ -
న్మన్థాద్రిక్షుబ్ధదుగ్ధాబ్ధిజనినదవిధాజగ్ధివైదగ్ధ్యదిగ్ధః          ।

సమ్భూయోజ్జృమ్భమాణే  సుఘటధనఘృణో దీర్ఘనిర్ఘాతవర్గే 
శీఘ్రం  నిర్ఘోష  ఏష స్ఫురతు హృది బృహద్ధర్ఘరాఘోర   ఐశః ॥ ౬॥

శ్రీనృసింహశతకమ్

మోహం సౌవర్గవర్గే  మహతి బహలయన ద్రాఙ్మహర్గేహభాజాం 
నిష్పీతశ్రోతగీతో  ను సనకజనకశ్రోత్రబాధిర్యధుర్యః   ।

దిక్కుమ్భిస్తమ్భకారీ ప్రతినినదసముత్తాలపాతాలతాలు -

శ్చణ్డో బ్రహ్మాణ్డభేదీ   భవతు హరిరవః శ్రేయసే  భూయసే వః ॥ ౭॥
ఊర్ధ్వప్రోద్ధృతధూమధ్వజ    ఋజుజ్వాలమణిక్యదణ్డం  (విమలజ్వాలమణిక్యదణ్డం )
నీలపాలమ్బలీలప్రచలితరసనారాజివిభ్రాజిబిమ్బమ్   ।

దీవ్యద్దర్వీకరోర్వీపతివితతఫణాశ్రేణినిర్మాణమన్తః 
నిర్మాయం భావయామః ప్రభుశిరసి  బృహత్తాపముక్తాపహత్యై  ॥ ౮॥

క్షోణీభృత్పక్షపాతాదనునృహరితనుక్షిప్యమాణైర్వితానైః 
బాణైర్వైముఖ్యలక్ష్యైః   శ్వసితపవనతః క్షుణ్ణతత్కణ్ఠలక్షమ్   ।

ఉద్వర్ణైర్మణ్డలాగ్రైరపి    చరమచరే ఖణ్డనాయారిషణ్డే
లాఙ్గూలోచ్చణ్డదణ్డం    దధదవతు విపన్మణ్డలాత్కుణ్డలీన్ద్రః    ॥ ౯॥

ఉద్దణ్డైర్జ్వాలషణ్డైర్జ్వలదనలదృశోఽజాణ్డదణ్డోర్ధ్వఖణ్డ         -

స్ఫోటో భావీతి భీత్యా ప్రథితపృథుఫణశ్రేణివిస్తారితశ్రీః    ।
ఉర్వీవాహో వినేకార్బుదకులకలనామౌలినిష్ఠప్రతిష్ఠః  

శీఘ్రం  నో దీర్ఘపృష్ఠప్రభురభయభృతో    భూషణం భావనీయః ॥ ౧౦॥
అగ్రప్రోదప్రజాగ్రన్మణిగణకిరణైస్తారకోన్మేషచోరం    

నీచైరుచ్చైరుదఞ్చద్వితతపృథుఫణశ్రేణిశాఖాసహస్రమ్     ।
లగ్నైరగ్నిస్ఫులిఙ్గైః   స్ఫుటరుచి నిటిలాక్ష్ణోఽప్యభీక్ష్ణం   తథాధః

క్రష్టా  కష్టాని  దృష్టం  ఫణిపతిముకుటం కూటసింహోపరిష్టాత్  ॥ ౧౧॥
సోమస్పర్శాత్ప్రకర్షం  ప్రవహతి  దధతీ యక్షిణీచిత్రలక్ష్మీం

యత్రాభాతే  యదన్తర్విలసతి సతతం గుహ్యకేశప్రసారః  ।
గఙ్గామ్భశ్శుభ్రమభ్రఙ్కషశివశిఖరభ్రాజితం     రాజతాద్రేః

దేవస్యోపర్యహీనోర్జితఫణపటలం  పాటయేత్ సఙ్కటం నః ॥ ౧౨॥
పాయాదాకాశకాశోజ్జ్వలకుసుమసజ్యోతిరుజ్జృభితాగ్రా 

ప్రత్యగ్రప్రాగ్రథముక్తాఫలఖచితశిఖస్వర్ణసూచీసఖీనా      ।
క్షుద్రచ్ఛిద్రాలిముద్రావిధుపరిధివలచ్చాలినీశాలినీతిః  

లీలాపారీన్ద్రమూర్తేరతిపరుఏరుషో  భాసురా కేసరాలీ ॥ ౧౩॥
వైకుణ్ఠోత్కణ్ఠితానామణిమగుణజుషాం    ప్రాణినాం  ప్రీతిభాజాం

గాత్రాదుత్క్రాన్తమాత్రే  సుఖమయనిలయప్రాపణాయాపయత్నమ్  ।
బ్రహ్మాణ్డస్యోర్ధ్వఖణ్డేఽరచిషత     సృతయో నిఃసృతైర్యైర్విదార్య  -
చ్ఛౌర్యం హర్యక్షమూ ర్తేర్నిదధతు హృది తే కేసరా భాసురా నః ॥ ౧౪॥

హృత్కుణ్డాన్తఃప్రచణ్డప్రతిఘహుతవహశ్రీశిరోరోమకూప      -
స్తూపద్వారోద్యదంశుస్తబక ఇతి జనే బిభ్రతి  భ్రాన్తిముచ్చైః    ।

విద్యుజ్జ్వాలావలీజప్రతిభయరసనాచ్ఛిన్నచాఞ్చల్యసమ్ప  -
ల్లుమ్పేత్  ప్రత్యూహమత్యూర్జితమిహ   నృహరేర్భాసురా కేసరాలిః ॥ ౧౫॥

యైరాసీద్యైత్యహత్యాహృషితహృదమరశ్రేణిపూజావితీర్ణ    -
ప్రోన్మీలన్మల్లిపుష్పస్తబకితశిఖరస్వర్ణదూర్వాసవర్ణైః     ।

విద్యుల్లేఖాసదృక్షైర్నరహరశిరసి  స్థూలనక్షత్రలక్షై   -

ర్లక్ష్మీరక్ష్మీలభావం  విదధతు వృజినోజ్జాసనే  కేసరాస్తే ॥ ౧౬॥
స్వీయశ్రీలేశచౌరీశ్చిరమచిరరుచః  స్వోదరోదారదర్యాం

పర్యాప్తీకృత్య గోప్తుం నభసి ఘనఘటాం కోటికున్తచ్ఛటాభిః ।
నిర్యత్కీలాలకుల్యం కిల పరుషరుషా పాటయన్తీవ చేతో

దైత్యోరఃపాటనాటీకపటహరిసటాధాటికాటీకతాం  నః ॥ ౧౭॥
సప్తార్చిర్మిత్రసూత్రత్రుటనసురసృతిస్రస్తనక్షత్రమాలా     

మల్లీజాలాభిసృష్టిద్విగుణితసుమనస్సృష్టిసన్తానవృష్టిః     ।
సన్ధ్యాసమ్బధ్ధశోణమ్బుదపటలపటీపాటనక్షేపలక్ష్మీ  -
రజ్యత్కాష్ఠావధూటీకపటహరిసటాస్ఫాటికాధూతిరవ్యాత్  ॥ ౧౮॥

స్తబ్ధాకల్పాబ్ధ్యనల్పోచ్చలదురులహరీఘోషకల్పాదసీయ  -

ధ్వానాదవ్యక్తభక్తస్తుతిపదసదయగ్రాహికా   సాగ్రహేవ  ।
రీత్యా సాజాత్యభాజామతిపరుషరుషామిన్ద్రియాణాం  చతుర్ణాం

సఙ్కోచం లజ్జయేవోర్జితమతిదధతీ   పాతు కర్ణద్వయీ  నః ॥ ౧౯॥
ద్రష్టణాం   దృష్టిసృష్టేరుపరికృతభయావిష్టతావృష్టిరుష్టే   

న్ద్రద్వేష్ట్ట్క్లిష్టజుష్టస్మరణనిజజనానిష్టముష్టిన్ధయం         తత్ ।
లీలాశైలాటమూర్తేరతిపరుషరుషోద్ధాటయత్పాటలశ్రీ   -
ఘాటం విష్ణోర్లలాటస్థలమతివికటం    పాటయేత్ సఙ్కటం నః ॥ ౨౦॥

నృత్యత్కృల్యావలీవ ప్రలయసముదయత్కాలరాత్రీవ   ఖేల-
చ్చాముణ్డామణ్డలీవాట్టహసితవికటోత్తాలివేతాలికేవ    ।

ఉద్రిఙ్గద్రౌద్రలక్ష్మీరివ     కిముత బృహద్భైరవోద్భాసిగర్భా  ।
భ్రశ్యత్స్వర్భానువర్గా  ధ్రువమవతు  విభోర్భీషణా భాలభిత్తిః ॥ ౨౧॥

ఉద్యన్నిర్ధూమధూమధ్వజమయనయనాఙ్గారధాన్యాశ్రితాసౌ  
తత్తిర్యఙ్నిర్యదర్చిర్నిచయపరిచయేనేవ రక్తావసిక్తా ।

సాచివ్యక్తత్రిరేఖీవలివిలయవతీ  సూతకాలాగ్నిరుద్రే -
వేదానీమేవ దేవప్రవర  తవ హరే పాతు భాలస్థలీ  నః ॥ ౨౨॥

నృత్యన్తీ  కాలరాత్రీకరతలవిచలత్సాచిశూలానుకూలా
ముద్రా విద్రావిరౌద్రాన్బునిధినాధివలల్లోలకల్లోలలీలామ్     ।

బిభ్రత్యేతన్ముఖాన్తఃసముపగతమహాకోపసోపానపాలి -
ర్గోపాయేన్నస్త్రిరేఖీ   నిటిలసహచరీ చిత్రపారీన్ద్రమూర్తేః   ॥ ౨౩॥

గాఙ్గేయాభిఖ్యయా యజ్జగతి  యదుదితం శాన్తనుస్ఫారమోదే
పార్థోనాయోధనశ్రీరపి   యదధిపయే చోర్ధ్వతేజఃప్రసిద్ధిః    ।

యస్యాస్తే కృష్ణవర్త్మానుసృతిపరమహో  భాలతారాతిదాహి
భ్రూవల్లీమధ్యనేత్రం    నరహరివపుషో నౌమి భీష్మస్వరూపమ్ ॥ ౨౪॥

రుక్షాభిఖయాం వివస్వద్రథచరణరయక్షుణ్ణరూక్షేఽన్తరిక్షే 
స్ఫారం స్ఫారం స్ఫురద్భిర్విదధతి బహలైరుత్పతద్భిః  స్ఫులిఙ్గైః  ।

రూక్షశ్రేణీసదృక్షే  క్షిపతి దిశి దిశి ధ్వాన్తజాలే శిఖోల్కా-
మాలా లాలాటనేత్రే విహరతు నహరేస్తత్ర చిత్రే మర్తినః ॥ ౨౫॥

హృష్టాన్  వృష్టప్రసూనాన్నభసి   దివిషదో నూత్నరత్నప్రసూనైః 
స్ఫూర్జత్ఫుల్లరఫులిఙ్గైః    సుహృది హిమహిమైర్జ్వాలహస్తైరుదస్తైః     ।

శీఘ్రం  ప్రత్యర్ఘదిర్ఘీకరణబహుగుణే    మజ్జయల్లజ్జిబ్ధౌ  
నేత్రం  సద్వీతిహోత్రం  దహతు నరహరే రంహసాంహ స్తృణాని ॥ ౨౬॥

వేల్లజిహ్వోల్బణేన  ప్రచలితబహలజ్వాలజిహ్వాసహస్రం 
స్ఫారస్ఫూర్జత్స్ఫులిఙ్గస్ఫుటమణిపటలం   ప్రాంశురత్నాంశుభాసా  ।

సార్ధం  మోర్ధ్వర్ధ్వాసిన్ధుస్థలవసతిజుషా     భోగిమూర్ధాభిషిక్తే -
నాబద్ధస్పర్ధమద్ధావతు    హరినయనం భాలభద్రాసనేద్ధమ్   ॥ ౨౭॥

లోకే వారప్రవృత్తిః   సముదయతి యతః సన్నరాజీవచిత్తే
బిభ్రాణశ్చక్రబన్ధూకరణకుతుకితాం   యో నిశాశేషభాతః ।

నిత్యం ధత్తే సదృక్షోదయమనువినతానన్దనోల్లాసధారీ 

సశ్రీపారీన్ద్రమూర్తేరపహరతు   తమో భాలహగ్బాలహేలిః ॥ ౨౮॥
చూడాపాతాలపాలోల్బణమణికిరణాకర్షణోదఞ్చితైత  -
స్ఫూర్జత్ఫూఙ్కారసఙ్కోచితవితతశిఖాపాణిరభ్యాసభాగ్భ్యామ్  ।

సార్ధం  దృగ్భ్యాం సఖీభ్యామివ కుతుకవశాదంశుపాంసుప్రపఞ్చై  -
రఞ్చన్త్వన్యోన్యఖేలాం జయతి నరహరేర్భాలదగ్బాలికేయమ్ ॥ ౨౯॥

ఖద్యోతద్యోతలేశో దిన ఇవ న దరం ద్యోతతే వైధుతోఽగ్నిః -
యస్యాగ్రే నోగ్రభావాగ్రహమపి   వహతే స గ్రహగ్రామణీశ్చ   ।

ఔర్వో దుర్వారదుర్వాసిత ఇవ విగలద్గర్వమమ్భోధిగర్భే
లీనో యద్ధేతిహీనో  విహరతు నృహరేస్తత్ర నేత్రే మతిర్నః ॥ ౩౦॥

యన్మిత్రో వీతిహోత్రోఽప్యతిశయదహనాధ్యాయమధ్యాపితౌ  తౌ-

శక్తౌ సమ్యగ్గ్రహీతుం  న కిమపి నిబిడోత్తాడితావంశువేత్రః  ।
ఏకో రక్తావసేకాదరుణ ఇతి గతః ఖ్యాతిమన్యోఽపి ధామ్నా

దుఃఖాద్యేవస్య తేజో గురునిటిలతటీలోచనం మోహయేన్నః ॥ ౩౧॥
లక్ష్మీవక్షోజకుమ్భస్థలకృతలలితాలీకబాహ్లీకలేపః 

ప్రహ్వప్రహ్లాదమౌలావతులవలయినీ    శోణశాటీ యదర్చిః ।
రూక్షేన్ద్రద్వేష్ట్ట్సృష్టేరుపరి    నిపతితా పావకాస్త్రస్య  వృష్టి -
ర్ద్యష్టిర్లాలాటికీ    నః కపటహరితనోః పాటయేత్ సఙ్కటం సా ॥ ౩౨॥

మఞ్జిష్ఠామఞ్జుచేలవ్యజనమివ    వలత్తన్తుజాలం సమన్తాత్
ఆస్యాన్తర్లాస్యవత్యాః  శ్రమశమనకరం  రోషలక్ష్మీయువత్యాః ।

ఘోణాదణ్డోపరిష్టాత్   ప్రకటితమరుణం  శ్లిష్టశోణాంశువేష్టం  
వృత్తం హన్తా ను దన్తావలదలనతనోరక్షి సన్తాపమన్తః ॥ ౩౩॥

ఉద్వేల్లజ్జ్వాలవల్లీచ్ఛలమృదులచలచ్ఛోణచేలాఞ్చలశ్రీ    -
స్ఫారైః  ఫుల్లైః  స్ఫులిఙ్గైః  ఖలు ఖచితశిఖామన్దమన్దారవృన్దైః    ।

స్వధ్యాతృణాం నృణాం సాభయవరకరతా కీర్తితా సింహమూర్తేః
బన్ధుకచ్ఛాయబన్ధుచ్ఛవిరవతు   విభోర్భైరవీ  భాలదృష్టిః  ॥ ౩౪॥

మాద్యద్ దుర్దానవోద్యన్మదదలనఫలం  భక్తభూయోవిపత్తి-
ప్రత్యాదేశం  ఫలం చాకలయితుమసురశ్రేష్ఠనిష్ఠా   ఫలం చ ।

కోపశ్రీపాటలాయాః  కపటనృహరిహృద్భ్రాజభానోద్భవాయాః
పుల్లత్ఫుల్లత్రయీవోల్లసతు     మదశుభస్యాపనేత్రీ త్రినేత్రీ  ॥ ౩౫॥

మాయాగన్ధం  నిరున్ధన్  భువి పదకమలాభోగసమ్పాదహేతుః
సంవాదీ తాపదానే పరమహిమకరేణాత్తకారుణ్యసమ్పత్ ।

యత్పాతః శత్రుజాతే  సుహృది చ సదృశో దివ్యపారీన్ద్రమూర్తే -
ర్జైత్రీ  సా నస్త్రినేత్రీ  భవభయవిభవస్యాపనేత్రీ భవిత్రీ ॥ ౩౬॥

జ్వాలావల్లీ విశాలా స్ఫురతి నరహరేర్భాలనేత్రాలవాలే
తామేవోచ్చైః  స్ఫులిఙ్గస్ఫుటకుసుమఘటాం  కోటి దేశే దధానా ।

అద్ధా యద్ధేతుకోచ్చావచఫలపటలప్రాయతామాయతాలం 
సంవర్తోద్వృత్తవాహ్నిద్యుమణిగణబృహద్భానుదమ్భోలివర్గః  ॥ ౩౭॥

సార్ధం  యోద్ధుం  సమృద్ధైర్నభసి  భపతినా దుర్జయైర్ధ్వాన్తయోధైః    
ధృష్ణిశ్రేణీభటానామహమహమికయా   సత్వరోదిత్వరాణామ్ ।

వాహాసఙ్ఘట్టపిష్టాఙ్గదమణిపటలీప్రాంశుపిష్టాతవృష్టాః      
కష్టానాం  సన్తు నష్టయై  నరహరివపుషో ఫాలదృష్టేః  స్ఫులిఙ్గాః  ॥ ౩౮॥

భక్తప్రాణిప్రహాణిప్రచలదసిలతాపాణిదుర్దైత్యహత్యా    -
తిక్రూరక్రోధయోధప్రచలనఖచితశ్మశ్రులేఖాసఖీ     నః ।

రౌద్రశ్రీకాద్రవేయీద్రుతలలనవలజ్జిహ్వికా      ప్రోజ్జిహానా  -

సా నాగద్వేషిమూర్తేర్విహరతు హృదయే వేల్లితా  చిల్లివల్లీ  ॥ ౩౯॥
లాస్యేనోల్లాస్యమానా  నిరవధివిగలద్యోధగోధిప్రతోలీ -
యావత్క్రోధావకీర్ణాఞ్చలచపలచలచ్చామరోడ్డామరశ్రీః    ।

ఘోణాదణ్డాగ్రజాగ్రజ్జయపరిచయకృద్వైజయన్తీ      జయన్తీ
రౌద్రస్య  ద్రాగభద్రం   విఘటయభు హఠాద్భ్రూద్వయీ నృద్విపారేః ॥ ౪౦॥

దుర్దాన్తధ్వాన్తభేకప్రతిభయసరయశ్వాసఫూత్కార    ఘోరా
ప్రేఙ్ఖోలశ్మశ్రులేఖాచ్ఛలచలరసనాద్వన్ద్వవిభ్రాజమానా      ।

వేష్టుం  వా లమ్బమానాననబిలనిలయం భాలభిత్తేరధస్తాత్ ।
స్యాద్ధోణాదీర్ఘపృష్ఠీ   మదఘవిఘటినీకూటశైలాటమూర్తేః  ॥ ౪౧॥

సూర్యాదిజ్యోతిరుర్జస్వలకరపటలీమోటనాలమ్పటోఽసౌ -

దైత్యేన్ద్రోద్దామధామద్యుమణిఘృణిఘటాలఙ్ఘనేనాభిఘాతీ     ।
లోకాలోకాద్రిరీత్యుత్ప్రతిఘ  ఇవ తదుత్తుఙ్గశ ‍ృఙ్గత్వభఙ్గే

జఙ్ఘాలో  జఙ్ఘనీతుచ్ఛలహరిపరుషశ్వాసవాతోఽఘసఙ్ఘాన్   ॥ ౪౨॥
క్రూరక్రోధాగ్నికీలక్కథిత   ఇవ పృథుశ్వాసభూమా నృసింహ-

స్యోగ్రాణామగ్రగాణామనుతనుఘటితరఫారవిస్ఫోటకోటిః   ।
వార్ధినామైక్యమృద్ధం    ఘటయితుమివ జఙ్ఘాలజఙ్ఘాలతాభ్రూ   (జఙ్ఘాలఝమ్ఝాసమీరో  )

ద్రాగంహఃసఙ్ఘనీతిర్మతం   సకలశుభోల్లఙ్ఘనీ   జఙ్ఘనీతు  ॥ ౪౩॥ (నీతిర్మమ, శుభోల్లఙ్ఘనే  )
ద్వీపాన్తర్ద్యోతమానక్షితిధరనికరక్షుద్రతాముద్రితౌజా  

లోకాలోకాద్రిమూర్ధాఞ్చలచలనధనశ్లాఘనీయాపదానః    ।
ద్రాగ్మిత్త్యాఘాతజాతప్రతిఘురితరయభ్రాన్తగాఙ్గేయరేణు     -

భ్రాజద్బ్రహ్మాణ్డభాణ్డః    స్ఫురతు హృది హరేః శ్వాసరూపీ నభస్వాన్ ॥ ౪౪॥
ఘోణాశ్వభ్రోరుగర్భాదతిపరుషఖరశ్వాసధారానిరస్తా -
కాలవ్యాలద్వయీవోద్యతఫణయుగలీశ్రోత్రగర్భప్రదేశే  
నేత్రాయుర్వాయుయాయిన్యసురపరిషదః స్థూలతాలాలితాన్తా  (నేత్రాయుర్వాయుపాయిన్య )
స్మేరా శ్మశ్రుద్వయీ  నో ద్విపదలనతనోస్తుఙ్గభాసఙ్గతావ్యాత్   ॥ ౪౫॥
కౌటిల్యేనైవ  ల్ఖల్వాచరితపరిచితా  వక్రతాశుభ్రతాభ్యాం 

న్యస్యన్తీ  క్షీరకణ్ఠద్విజనపతిఘటాకణ్ఠపీఠే   ప్రకోష్ఠమ్   ।
తాభ్యాం తిగ్మత్వయుగ్భ్యాం నగరవరవధూనేత్రకోణాన్తమైత్రీ 

దంష్ట్రధాటీ  స్ఫుటా నః కపటహరితనోః పాటయేత్ పాపకూటమ్ ॥ ౪౬॥
ఆవిర్భూయాస్యగర్భాద్రవమసురవధూగర్భవిభ్రంశభీమం 

జిహ్వాం చాలోక్య దైత్యక్షతజరసఝరీగ్రాసలోలామివోగ్రామ్    ।
కూరాస్థిగ్రన్థికోటీవిఘటనకటుతోద్ధాటినీవాతిఘోరా   

పాయాచ్ఛైలాటచేష్టానుకృతికృతిభృతో   దన్తధాటీ ప్రభోర్నః  ॥ ౪౭॥
ప్రహ్లాదోద్రిక్తనిద్రప్రమదకుముదినీజాగరారాగరాజో     

రుష్టేన్ద్రద్వేష్ట్ట్ద్య్ష్టిస్ఫుటపుటకఘటాదర్శితాక్షుద్రనిద్రాః       ।
విధ్వస్తాతిప్రశస్తామరనివహమహాసాధ్వసధ్వాన్తధారాః

లీలాశైలాటమూర్తేర్దశనశశికలాశ్రేణయః    ప్రీణయన్తు  ॥ ౪౮॥
దైత్యోరఃపీఠపాటప్రకటవికటరుట్కక్ఖటోఘృష్టదంష్ట్రా    

సఙ్ఘట్టస్పష్టదృష్టజ్వలనకణగణశ్రేణయోఽనిష్టనష్టౌ       ।
జాయన్తాం జాగరూకా విదలితదనుజవ్యూహవాహోర్జితేజః

పూగప్రోద్గీర్ణచూర్ణప్రచయసమరుచో      రంహసా సింహమూర్తేః ॥ ౪౯॥
నిర్యల్లాలాటదృష్టిజ్వలనఘృణిఘటాప్లుష్టదుష్టౌఘవంశ     -
స్థూలాస్థిగ్రన్థికూటస్ఫుటనచటచటాట్టారవస్ఫారశఙ్కామ్      ।

కుర్వన్ గీర్వాణవర్గేఽద్భుతకలననభోభాజి  నిశ్శేషయేన్నో
దోషాన్ రోషప్రపోషో  మిషహరివపుషో దన్తసఙ్ఘట్టఘోషః   ॥ ౫౦॥

మన్దారోదారసిన్దూరకశిశుబిసినీబన్ధుబన్ధూకసన్ధ్యా     -
నిర్యన్నిర్యాసకార్యాకృతిరివ కలితారుణ్యతారుణ్యసమ్పత్ ।

సప్తార్చిస్తప్తఖడ్గప్రతినిధిరధికోల్లాసిలౌల్యోల్బణశ్రీ     -
రాస్తాం నస్తాపభాజాం నరహరిరసనావాసనాశాసనాయ ॥ ౫౧॥

సౌక్షమ్యేణాగ్నేర్నిదానే వదన ఇహ సతః క్రోధదోధూయమాన -
ప్రాణద్రాఘిష్ఠభస్త్రాజవనపవనతో     దీప్తిశీలేవ కీలా ।

క్రోధాన్ధానాం   నఖానామసురవరహృదో దర్శనాయేవ సమ్యక్-
ప్రహ్వా  జిహ్వా మదంహః ప్రదహతు  మహిమోన్నాహభృన్నారసింహీ ॥ ౫౨॥

నిష్క్రాన్తేవానయన్తాద్గలరవవలతః  సాధ్వసధ్వస్తధైర్యాత్  (నిష్క్రాన్తేవానయనాద్గలరవవలతః )
ప్రోన్మీలత్కమ్పసమ్పద్భయమయచరితోద్భావనప్రేక్షయేవ   ।

దంష్ట్రాభిః  స్పష్టరోచిఃపటలకరఘటాఘట్టనీభిః   ప్రద్యష్టా  -

శ్వాసేవ స్వాన్తదేశే నరహరిరసనా వాసనాశాసనీ స్యాత్ ॥ ౫౩॥
దైతేయోద్దామధామద్రుమదహనధృతాటోపనోపాగ్నికీలా  

ప్రహ్లాదోద్రిక్తభక్తిచ్ఛలనిలయచలచ్ఛోణకేతుచ్ఛీవర్నః      ।
స్యాజ్జిహ్వా  నారసింహీ విబుధపతిశుభా దృష్టవాసన్తవార్తా -
శ్లిష్టశ్రీవల్లిహృష్టప్రథమకిసలయశ్రీరనిష్టప్రణష్టయై           ॥ ౫౪॥

చఞ్చత్పఞ్చప్రకారే  ముఖ ఇహ భవితుం సామ్ప్రతం పఞ్చ జిహ్వాః
వ్యక్తైకాగ్రే  మహోగ్రా పునరపి భవితారశ్చతస్రోఽధిపార్శ్వమ్  ।

ఇత్యాలోచ్యేవ సీమాజివటవిషుతయా కర్ణజాహాం  జిహానే
స్మర్తవ్యే సింహమూర్తేర్భుశమపశరణైః  సృక్కణీ చక్రపాణేః  ॥ ౫౫॥

ప్రేఙ్ఖన్నిఃశ్వాసలేఖం   ప్రకటకటకటస్ఫోటవిస్పష్టదంష్ట్రం  
శ్మశ్రుస్మేరత్వభీష్మం  కుటిలమవికటభ్రూకుటీభ్రాజమానమ్   ।

క్రోధక్రూక్షిచక్రం    సరభసరసనాభీమతం శ్రీమతఙ్గ  - (సరభసరసనాభీషణం)
ద్వేష్టుర్ద్రాగ్ద్వేష్టు    వక్త్రం  మమ విషమదశాస్రష్టురిష్టం    గరిష్ఠమ్  ॥ ౫౬॥

దంష్ట్రాసఙ్ఘట్టఘోరజ్వలదనలకణశ్రేణికర్ణప్రసూనే     
ప్రోద్యన్నిర్ఘోషవాద్యే   ప్రచలితబహలజ్వాలజిహ్వామహోల్కే  ।

రౌద్రశ్రీలాస్యరఙ్గే   ప్రకటవికటరుట్సూత్రధారప్రచారే  

సద్యో విద్యోతమానద్విపదలనతనోరాననే నో రతిః స్యాత్ ॥ ౫౭॥
వహ్నిప్రాచీరదీప్రప్రస్రుమరపరితఃకేసరే     స్పష్టదంష్ట్రా 

కుడ్యాసంశ్లిష్టయష్టిప్రచయపరిచితే     భ్రూలతాతోరణాఢ్యే  ।
జాగ్రత్ప్రగ్రీవమిత్రప్రతిభయనయనే     ప్రహ్వాజిహ్వాలతోద్య -
త్సోపానే రౌద్రలక్ష్మీగృహ  ఇవ నృహరేరాననే మాననాస్తామ్ ॥ ౫౮॥

నిస్త్రింశస్రంసనం   ప్రాక్సృజతి  కరతలాజ్జిహ్వయా  నారసింహే
దంష్ట్రాభిః  కృత్తశస్త్రీపటలవిఘటనే   భ్రూలతావిభ్రమేణ   ।

కోదణ్డభ్రంశచణ్డే   శితవిశిఖహరే శ్రీకటాక్షచ్ఛటాభిః
దృష్టానాం  దృష్టిమాత్రాత్   ప్రతికృతికృతిని  ప్రీతిరాస్తాం  ముఖే నః ॥ ౫౯॥

ఉద్యజ్జిహ్వామహోల్కే  ముఖరిమఖరనిర్ఘోషనిర్ఘాతఘోరే 
భ్రూవల్లీశ్మశ్రులేఖావిలసితవిలసద్ధూమకేతుప్రకాశే      ।

సక్రోధా  క్షుద్రచక్షుస్త్రికవికసనసన్దర్శితార్కత్రయీకే   
తస్యాస్యే స్యాన్నమస్యాసురకులదలనా దర్శితా జన్యసైన్యే  ॥ ౬౦॥

దంష్ట్రాధాటీకఠోరక్రకచపరిచయేనాప్యఖణ్డస్వరూపా  
సంఙ్కోచం కణ్ఠఘోషేణ  చ న చ దధతీ భీషణేనోల్బణేన ।

లోకే జిహ్వాపుటేఽప్యస్వలితపదవతీ భారతీ యత్ర వాసం
మా సన్ధత్తేఽప్రమత్తే    హృది భవతు హరేర్ద్రాగుపాస్యం  తదాస్యమ్ ॥ ౬౧॥

సప్తార్చిఃఖణ్డషణ్డస్తబకితకుహరా    చుల్లికేవోల్లసన్తీ  
దీర్ణా దీర్ఘాదరీవోద్ధురరుధిరసుహృద్ధారాధురీణా    ।

పాతాలద్వారివోద్యత్ఫణిఫణమణిరుక్కన్దకీవృన్దలీఢా  -

లీలాహర్యక్షమూర్తేః క్షపయతు విపులా వక్త్రకుక్షిర్మదంహః  ॥ ౬౨॥
గర్జశ్రీనిర్జితామ్భోధరపటలహఠాకృష్టవిద్యుత్కలాప   

ప్రాయాం  ప్రాప్తాం  సముద్రాదపి  పరిభావనో వైద్రుమీ   వల్లరీం  వా ।
రౌద్రశ్రీవీరవర్యావరవరణవిధాదన్తబన్ధూకమాలాం  

బిభ్రద్యైత్యాన్త్రమాలామతిపరుషరుషః    పాతు దేవస్య కణ్ఠః  ॥ ౬౩॥
మాధుర్యోద్రేకధుర్యం  నిజసహజపరిష్కారవర్యం విసృజ్య-
క్రౌర్యశ్రీవార్యమాణావసరమపరసన్దైత్యపాలాన్త్రనాలమ్     ।

ఘోరాకారాం ఘృణాయాః పదమపి దధతీ ధార్యమాణాం హఠేన
గ్రీవా  శ్రీర్వారణారేః  శరణమిహ పరం పీవరీ వామనీ వః ? ॥ ౬౪॥

మాయాహర్యక్షమూర్తేః క్షయసమయపయోవాహసాహస్రగర్జ  -
స్ఫూర్జన్నిర్ఘోషసమ్భావితవిదలనదిక్సన్ధిసన్ధుక్షణాయ     ।

ఉన్మీలత్కాన్తితన్తూత్కటకరజఘటాసూచిసాచివ్యభాజో
విష్వద్రీచోఽనువిశ్వోపకృతికృతిభృతో  భావయే బాహుదణ్డాన్  ॥ ౬౫॥

నమ్రా దైతేయసమ్రాద్ప్రతిభయపృతనాఘాతగుర్వీం   కిలోర్వీం
దీవ్యద్యర్వీకరోర్వీపతిఫణపరిషత్ఖర్వతాం  పర్వతాన్తామ్ ।

ఉద్ధర్తం   ప్రోద్ధురా   ను ప్రతిదిశవలితాః  సర్వతోఽఖర్వమూర్తేః
సాహస్రా బాహవస్తే మమ హృది మహిమోన్నాహవాహః స్ఫురన్తు ॥ ౬౬॥

దీప్రం  యద్విప్రచిత్తప్రభవమృగదృశాం    క్షిప్రమోదదధానం
నిప్రఘ్నద్విప్రవర్యప్రతిభయరయభృత్కైటభాటోపలోపమ్     ।

చక్రం  హర్యక్షమూర్తేః శరణమహమహోరాత్రమార్తో  భృశార్తే
రేమి ద్రాక్కాలనేమిక్షతజరసలన్నేమి  కస్మాద్విభేమి ॥ ౬౭॥

వహ్నిజ్వాలాభజిహ్వావగలనవికలత్వామ్బునా సన్నవక్త్రం  (వికలస్వామ్బునా)

నిర్ఘోషైః   కణ్ఠకమ్బోశ్చకితమివ  మహామౌనముద్రాం  దధానమ్ ।
ఘోణాఘ్రాణప్రహీణం   జలజమివ సితం పాణిభూషాయమాణం

శత్రుభ్యస్త్రాణహేతోః   శరణయ నృహరేరమ్బుజాక్షస్య కమ్బుమ్ ॥ ౬౮॥
ఋక్చక్రేణేవ  చక్రం  ప్రథనమధిమధుగ్రాసికోగ్రాకృతీతి  

క్రౌర్యేణ  క్రౌఞ్చభేదే  పటురితి వికటాం శ్రీమహాసేనశక్తిమ్  ।
దమ్భోలిం జమ్భశత్రోరహిహననమహాసాహసీస్రద్ధసన్తో  

దైత్యోరస్త్రోటయన్తస్తృణమివ    నృహరేః పాణిజాః ప్రీణయన్తు  ॥ ౬౯॥
దైత్యేన్ద్రధ్వానసన్ధ్యాధ్వనిముకులితదిక్పాలమాలాసుఖర్ధి    -
స్వాధ్యాయారమ్భపూర్వోదితసతనుదశోఙ్కారికాకారిభాజః ।
నాగానామిన్ద్రియాణాం  దశసృణిసదృశాః ప్రాణినాం  ప్రీతిభాజాం
ప్రాయః  పారీన్ద్రమూర్తేర్మమ  దశ నఖరాస్తే ఖరాః స్యుః సుఖాయ ॥ ౭౦॥
సాక్షాదాలక్ష్యమాణం యుధి దలదగదాఘాతశోథప్రథిమ్నా

దిఙ్నాగానాం విషాణోరుముసలశకలైః  పాణ్డునిర్భగ్నమగ్నైః   ।
దైతేయవ్యాఘ్రవక్షఃప్రబలమదగదం    శీఘ్రముల్లాఘయన్తో 

భూశల్యోద్ధారకల్యాభవభయభిషజః  పాణిజాః పాన్తు యుష్మాన్ ॥ ౭౧॥
ఉన్మీలత్కాలఖణ్డోత్పలమమలినకఙ్కాలఖణ్టైః   కుముద్వ-

త్తద్వద్యే వ్యక్తముల్కాముకులితకమలం  స్రాగసృక్కాభిపూర్ణమ్   ।
హంసాపత్యాతిరక్తం సురరిపువరహృల్లక్ష్యహర్యక్షమూర్తేః

క్రౌర్యక్రీడాతటాగం   క్షణమధివిదధుస్తే నఖాః స్యుః సుఖాయ ॥ ౭౨॥
ఉద్రిఙ్గద్రక్తలేఖారుణవసనలతాకర్షముచ్చైస్త్రిలోకీ      

లక్ష్మీదైత్యేన్ద్రవక్షఃస్థలపృథులశిలాస్థేయసీమిర్ష్యేయేవ      ।
ఆకర్షన్తో  ద్విరూఢాం విబుధపరివృతేనైవ  బాఢం విధాతుం

నిర్భీతి ప్రీణయన్తు  ఛలహరివపుషః పాణిజాః ప్రాణిజాతమ్  ॥ ౭౩॥
వక్షఃసీమన్తయన్తో నభిదురభిదురోరచ్ఛదఛేదదక్షా

యత్కిఞ్చిద్విఘ్ననిఘ్నా ఇవ ఘనమఘవద్వజ్రఘాతోత్థశోథైః    ।
స్థూలాస్థిగ్రన్థికూటే     నిబిడకడకడోడ్డామరామ్రేడితేన 

క్రీడన్తశ్శక్రశత్రోర్నరహరినఖరాస్తే     ఖరాః స్యుః సుఖాయ ॥ ౭౪॥
చాపల్యేనాపతన్తీమివ శిరసి రసజ్ఞాం  ప్రతప్తాసిలేఖా -

భీమామాలోక్య సీమాన్తరగతకమలాకౌస్తుభశ్రీవ  భీత్యా ।
తారాదారాంశుధారాప్రతిమఘనతమోల్లాసవల్లోమవల్లీ    -
లీనశ్రీవత్సలక్ష్మ  క్షపయతు దురితం లక్షహర్యక్షవక్షః ॥ ౭౫॥

అవ్యాదాకాశకాశస్తబకపరిణతః కూర్మలోమ్నాం వివర్తో
దృష్టాన్తశ్యామశ  ‍ృఙ్గస్య  చ హరిదుదయచ్చిత్రలేఖైకమిత్రమ్    ।

మిథ్యద్వైరథ్యసజ్జద్విపదలనతనోర్దేహపూర్వాపరర్ద్ధి    -
స్థిత్యర్థాపత్తిసాధ్యం   భవభయవికటాన్మఙ్క్షు నో మధ్యమవ్యాత్ ॥ ౭౬॥

దైత్యేన్ద్రో   దీర్ఘనిద్రామధిత   శితశిఖైస్తన్నఖైః    ఖణ్డితోరః
కణ్డూతిర్యత్ర  హస్తస్ఖలదసిఫలకస్ఫారపాదప్రసారః   ।

చఞ్చజ్జానూపధానా  తనురుహనివహప్రచ్ఛదనాఢ్యా
మఞ్చేతః స్థైర్యపట్వాక్రమతు   కపటహర్యక్షదక్షోరుఖట్వా ॥ ౭౭॥

న్యస్తే  రోషేణ సాచిప్రసృమరపరితో  దీధితౌ యత్ర రక్తే
మధ్యే నమ్రత్వకమ్రం   కువలయమభితః సఙ్గతోత్తుఙ్గతాకమ్   ।

ఉత్తానస్వర్ణదణ్డాయుతకనకశలాకా  [లిలాలిత్యశాలి
చ్ఛత్రాభామాప  తాపానపనుదతు హరేర్వామజఙ్ఘాప్రకాణ్డః    ॥ ౭౮॥

స్తమ్భోద్భూతస్య భూమేరూపరి లిపదసృక్చన్దనం  స్యన్దమానా -

ధోఽనూనారుణ్యలక్ష్యాదితి సుతపృతనాపాదఘాతార్తిభాజః ।

ఫాలే శ్రీఖణ్డపుణ్డ్రం    లిఖదివ నఖరజ్యోత్స్నయా వత్సలత్వాత్
ప్రహ్లాదస్య   ప్రణామప్రవణితశిరసః   పాతు పాదద్వయీ నః ॥ ౭౯॥

రున్ధన్తీవారిబన్ధూనధిరుధిరధునీబన్ధుబన్ధూకమూర్తే     -
రాకృష్యాశానువిశ్వాః స్వయమపియుగపద్యోజయన్తీవ భాన్తి ।

ద్వైతం  ద్యావాపృథివ్యోర్దలయితుముదయన్మాంసలానీచవీచిః
విశ్వద్రీచీ  మరీచీతతిరరుణసమీచీనరోచిర్విచిన్త్యా ॥ ౮౦॥

అస్థానద్వారి  తిష్ఠన్  అసురవరహృదో దారుణాయైకనిష్ట  -
క్రోధః  శ్రీపృష్ఠనిష్ఠప్రతతఫణబృహద్దీర్ఘపృష్ఠస్థవిష్ఠః          ।

ప్రహ్లాదాప్తప్రతిష్ఠః     ప్రబలదనుజనుఃసైన్యవిన్యస్తనిష్ఠః   
పాయాద్దేవో  వసిష్ఠప్రభవభవనుతో   దేవగోష్ఠీగరిష్ఠః   ॥ ౮౧॥

దన్తేభ్యః పాణిజేభ్యస్తుహినగుభగినీస్తోమలేఖాసుహృద్భయో
నో బిభ్యత్యబ్ధిశబ్దశ్రవణపరవశాఘోరగమ్భీరఘోషాత్    ।

ఔర్వజ్వాలాలతాయాః కణకుసుమహృదప్యుగ్రజిహ్వాలతాయా -

యస్యాఙ్కే నిర్విశఙ్కం జయతి జలాధిజా సైష  దేవోఽవతాద్వః ॥ ౮౨॥
ఏష బ్రహ్మాణ్డభాణ్డామితవితతవపుః    సజ్జనస్వాన్తదేశే

స్వచ్ఛన్దామన్దలీలో   విషయసముదయాకుఞ్చితత్త్వాఞ్చితేఽపి ।
కాష్ఠాకైవల్యలక్ష్మ్యా   జగతి కతిపయైః  కల్మిభిః కార్యదృష్టయా

దేవః శ్రీమాన్  నృసింహోఽవతు పరమమహానప్యణోరప్యణీయాన్ ॥ ౮౩॥
ఉచ్చైర్ఘుష్టప్రహృష్టత్రిదశగణఘనశ్లాఘనాఘూర్ణనోద్య        -
న్మూర్ధాధోధ్వస్తపుష్పస్తబకవికసితైస్తారకాచక్రవాలైః     ।

దృష్టోరః  పాటరుష్టిస్ఫుటవికటసటాకమ్పసమ్పత్తిచక్ర  -
చ్ఛిన్నైరాచ్ఛాదితాఙ్గచ్ఛలనృహరితనుర్యచ్ఛతాద్వాఞ్ఛితం   నః ॥ ౮౪॥

ఆభాతీతేన్దుధామాసదరిదరకరః  సర్వమానవ్యమాభృ-
త్కాయోదారస్సదారోచితదశనఖరః కోఽపి తత్త్వాధికారీ ।

ఆభాతీతేన్దుధామా  సదరి కరః సర్వదా నవ్యమాభృ- (సదర)
త్కాయోదారః సదారోచితదశనఖరః కోఽపి తత్త్వాధికారీ ॥ ౮౫॥

తిష్ఠన్నమ్భోజపృష్ఠే  జలనిధిజనుషో రోచిషా రాజమానో
విద్యుజ్జ్వాలాకలాపోజ్జ్వలవిపులసటాకీర్ణవిస్తీర్ణవక్త్రః       ।

జాన్వోర్విన్యస్తహస్తః కటితటవివలద్యోగపట్టస్ఫుటశ్రీ  -

భాజోః శఙ్ఖారిధారీ  జయతి నరవపుశ్చిత్రపారోన్ద్రవక్త్రః    ॥ ౮౬॥
పాతూరఃపీఠపట్టాశ్రితజలధిజనిర్యోగపట్టాభిరామో  

దైత్యోరఃపాటకట్టారకఖరనఖరో   భ్రాజదట్టాట్టఘోషః    ।
సంసారక్లేశహట్టాపహరణమహిమా  యోహృదట్టాధివాసీ

భక్తానాం దేవభట్టారకకలితనుతిః  పీతపట్టాంశుకః  సః ॥ ౮౭॥
సత్రాసత్రాణర్త్రీ   రిపుసుతవిపదః సాధు నానా ధునానా-

మారామారాజివక్షా నఖవిదలితదుష్టాసురా  భాసురాభా ।
సామాసామాదిగీతా నిజపదకమలాలమ్బతారావతారా

భీమాభీమార్థదక్షా  తనురవతు సుధా భానుమాలానుమాలా ॥ ౮౮॥
ప్రాప్తా  ముద్రావిలే  శేన పరమమహతా యేన యః సన్తరణ్యా

కారాం పృథ్వీం దధానో వరభుజగవరత్రాసరక్షాం  విభాతి ।
గాఙ్గశ్రీశోభమానాం   స్వతనుమవతు నః శం ఖలూచ్చైర్మహిమ్నా

పారావారప్రభావః  స నృహరిరపరా యస్య మైనీహ మూర్తిః ॥ ౮౯॥
జ్యాయస్యాభాసమానా భవతి న తనురుట్ఛాలినీయారిరాజీ-
శ్యామా క్షీరోదనీరోచ్ఛ్వసనకుశలినీయా కృతోద్వృత్తపాతా ।

హన్యాన్మూర్తిర్హరేః  సా దురితమతిబలా కాచ్ఛపీ నామ మాత్రా -

తిక్రాన్తా  దీర్ఘపృష్ఠం   పరమపి దధతీ మాన్దరశ్రీనిధానమ్   ॥ ౯౦॥
దేహో యస్యామ్బువాహోపలసితరుచిభృద్యః సరస్వత్యుపాస్యః

పాతాలక్ష్మాఖరాంశుప్రతిమనఖగణో యోహిరణ్యాక్షజేతా ।
యోనన్దోల్లాసకాన్తో   విలసతి బహులోమావలీ యస్య ధామ్ని

శ్రేయో  దద్యాత్ స దేవో నిజజనమహసే లబ్ధభూదారభావః  ॥ ౯౧॥
ఉద్యత్ప్రహ్లాదసమ్పన్నఖరకరరుచిః  సర్వదా రాజదన్త-
శ్రీధారీ యోరిధా రాస్త్రన్థరవివరణో  యోఽనురజ్యద్రసజ్ఞః   (?) । (యోరిదా)

చిల్లీలాస్యాధికారీ  వికసితతనురుట్కేసరీ కోఽపి లోకే
కల్యాణం స స్వతుల్యః ప్రణయతు  పరితోఽలఙ్క్రియాభాసమానః ॥ ౯౨॥

లోకప్రహ్లాదసద్భాద్రపదజనమతిప్రోల్లసద్యేవకార్యా     -
యాసారామ్భోదధానధ్వనివిభవవతీ చుమ్బితార్కాక్షమాలా ।

కౌపీనప్రీతధాత్రీవలనియమలయాలోకహర్షప్రకాశా   
శుక్లాక్షీ  స్ఫోటభీమా హరితనురవతాద్వామనీ చాధికా సా ॥ ౯౩॥

ప్రస్వాపద్వర్ధనీయా   శశిదరపరశుభ్రాజితా  దానవార్యా
పారీచర్యాదితక్ష్మోపకృతిగురుమహాదేవశాస్త్రాధికారా  ।

భార్గవ్యాభాసమానా  హృది మమ బహుశోకార్తివీర్యావిరాస్తాం
మూర్తి దేవస్య కాపి ప్రతిదినమవితామ్నాయశైలీముఖశ్రీః    ॥ ౯౪॥

యోగాధేయాగ్నినేత్రీ గతదురితశతానన్దసూర్యా  చ తారా-

భర్తుర్లక్ష్మీం  దధారాహ్రియత  కిల యయాప్యుచ్చకైరావణశ్రీః   ।
యావైదేహ్యాప్తభీతిక్షయకరమహిమా  సాధు సా రాఘవీతి-
ఖ్యాతామూర్తిర్హరేర్నో  వసతు హృది పరాభూతమాయాకురఙ్గా ॥ ౯౫॥

యోఽభూత్ సన్తాపసక్తా లవనఖరఘటాహారిహస్తో యదీయా-

సచ్చక్రే సూతమృత్యుఙ్కరణకుశలతా సూర్యజాకర్షశీలః  ।
యశ్చేతోహారిహాలాహలభృతి బహలప్రీతిరుత్తాలకేతుః

ప్రేయో  వృన్దావనః  కౌరవగురురభితః శ్రీహరీ  రక్షతాం నః ॥ ౯౬॥
ప్రత్యక్షాదిప్రమాణోనభిమతపరలోకప్రహర్షో    నయజ్ఞే

ప్రహ్లాదే   చాన్తనిష్ఠే ఘృణయతి ఘృణిమాల్యచ్ఛవిద్యోతితో యః ।
సర్వేషాం మూలహేతుః కిల యదభిమతో భావహావప్రసిద్ధః 

సంసారాదుద్ధరేన్మాం  కపటహరితనుః శుద్ధబుద్ధస్వరూపః   ॥ ౯౭॥
సార్ధం  దుష్టైః  ప్రవృద్ధైః   కలియుగమలహృత్సిన్ధుజారోహశాలీ

యోఽభూద్యేవాధిరాజప్రణయవశతయా  లబ్ధజన్మానుకారః  ।
సంసారే సత్యధర్మా చరణపరవశో యః కృపాణాం సముద్రః

దేవోఽభూద్రోగహన్తా  భవతు నరహరిర్భాస్వదన్తః ప్రకాశః  ॥ ౯౮॥
దైత్యానాం  కాలదణ్డః  స్ఫురతు హృది హరేశ్చణ్డలాఙ్గూలదణ్డః  

శక్రశ్రీలాస్యదణ్డః    స్వజనఘనకృపాకేతనోల్లాసదణ్డః   ।
ఆపద్గోషణ్డదణ్డః    సురపురతరుణీత్రాసభాణ్డౌఘదణ్డః  

స్వర్లోకచ్ఛత్రదణ్డస్త్రిపురనిజజనుర్ఘోషణాతోద్యదణ్డః       ॥ ౯౯॥
స్వర్గే సంసర్గవత్యా  దితితనుజభుజా వీర్యలక్ష్మీయువత్యాః

ప్రోదస్తం   కిన్ను దస్తా కలితకచకులం క్ష్మాతలే పాతనాయ ।
క్రోధశ్రీబాహుదణ్డం    వలయితసితరుఙ్మణ్డలం  తత్ప్రచణ్డం

చేతో బ్రహ్మాణ్డకేతోః   స్మరహరివపుషో వాలహస్తప్రకాణ్డం   (?) ॥ ౧౦౦॥
ఊష్మాకూష్మాణ్డషణ్డో  దయతు హృది న తేయాతు నోయాతునో భీః

ప్రేతాః  కే తావదష్టౌ త్యజత మయి మహాభైరవా  వైరవార్తామ్  ।
రుష్టత్వేతేన  దుష్టగ్రహగణగణనాకాలకఙ్కాలసమ్ప  -
త్సమ్పన్నా తే మదాస్యం మదాయితుముదభూన్మాపయన్నారసింహం (?) ॥౧౦౧॥

క్షిపం సర్పాపసర్ప వ్రజ  వనగజతే విద్రవ  ఛిద్రదేశా -

దద్రేర్నిర్గచ్ఛ   తుచ్ఛద్రవిణ  న హి మదాదచ్ఛభల్ల ప్రయచ్ఛ  ।
మా సింహ త్రాస  రంహః శరభ సరభసం యాహి శార్దూల  దూరా-

దాహ్వా జిహ్వాఞ్చలం నశ్వపలయతి యతశ్చిత్రపఞ్చాస్యమూర్తేః  (?) ॥ ౧౦౨॥
కశ్చిత్ కౌత్సవవంశకైరవవనీప్రాకాశరాకాపతిః 

కృత్వా మర్త్యహరేరమర్త్యకలితాం శ్లోకైః   శతైర్మౌక్తికైః    ।
మాలాం దూషణదూరణాయ గుణవద్విజ్ఞానశాణార్చితాం  (దూషణదారణాయ)

సత్కణ్ఠార్పణతో  జగామ పరమానన్దం  స గఙ్గాధరః  ॥ ౧౦౩॥
ఇతి శ్రీనృసింహశతకం  సమ్పూర్ణమ్  ।

